
REPUBLIKA E KOSOVES 
REPUBLIKA KOSOVA - REPUBLIC OF KOSOVA 

GJYKATA THEMELORE NË PRISHTINË 
OSNOVNI SUD PRIŠTINA - BASIC COURT OF PRISTINA 

 
AD/GJTHPR/10/23 

Autoriteti Kompetent i Gjykatës Themelore në Prishtinë - Kryetarja e Gjykatës, Albina Shabani 

Rama, duke vendosur sipas ankesës së parashtruar nga pala A.B për inicim të procedurës 

disiplinore ndaj gjyqtares A.K-P, bazuar në dispozitën e Nenit 9, paragrafit 1 të Ligjit Nr.06/L-

057 Për Përgjegjësinë Disiplinore të Gjyqtarëve dhe Prokurorëve dhe nenit 7, paragrafit 1 dhe 

3 të Rregullores Nr.05/2019 Për Procedurën Disiplinore të Gjyqtarëve, me datë 05.06.2023 merr 

këtë: 

V E N D I M 

Refuzohet e pabazuar ankesa e ushtruar nga pala A.B ndaj gjyqtares A.K-P për shkak se nuk ka 

bazë të arsyeshme për inicim të procedurës disiplinore. 

A r s y e t i m 

Parashtruesi A.B me datë 12.05.2023 përmes postës elektronike dërguar Autoritetit Kompetent 

të Gjykatës Themelore në Prishtinë ka ushtruar ankesë disiplinore ndaj gjyqtares A.K-P gjyqtare 

në Gjykatën Themelore në Prishtinë, po ashtu me datë 12.05.2023 është pranuar e njëjta ankesë 

e parashtruesit në kopje fizike. 

Me datë 24.05.2023 është njoftuar Këshilli Gjyqësor i Kosovës për pranimin e ankesës 

disiplinore të parashtruesit. 

Parashtruesi i ankesës A.B ka paraqitur ankesë disiplinore ndaj gjyqtares A.K-P për shkak të 

pretendimeve se PPR.nr.692/23 gjyqtarja nuk ia ka caktuar paraburgimin të pandehurit E. E, i 

cili  nën kërcënimin e armës e ka goditur, e më pas ka shtënë me armë. Ka shtuar se gjyqtarja 

nuk ka marrë parasysh se i pandehuri është një diler i drogës, recidivist por kurrë nuk është 

dënuar nga gjykata. Me vendim të padrejtë gjykatësja e ka amnistuar krimin, e ka trimëruar të 

njëjtin që përsëri ndaj tij si palë e dëmtuar të kryej vepra penale dhe të vazhdoj kryerjen e 

veprave tjera penale siç bën zakonisht. Më tej ka theksuar se, i pandehuri përveç që është 

narkoman ordiner, ai në mënyrë të papenguar shet drogë para shtëpisë së tij. Se i njëjti është 

recidivist sipas tij nuk mund ta mohoj as gjyqtarja e rastit por në shkelje flagrante të ligjit e ka 

liruar pa asnjë bazë.  Andaj gjyqtarja ka nxitur në vetëgjyqësi se i pandehuri paska thënë se do 

të shkon vet të kërkoj falje palës së dëmtuar, ndërsa ai si njeri i pasinqertë nuk kërkon falje por 

është kriminel ordiner që nuk është ndëshkuar dhe vazhdimisht është amnistuar nga shteti për 



Page 2 of 3 
 

krimet që ka bërë. Po ashtu, ankuesi ka deklaruar se i njëjti nuk është i njoftuar me përmbajtën 

e vendimit pasi që gjyqtarja nuk e ka njoftuar me atë vendim si palë e dëmtuar. 

 

Në lidhje me pretendimet e parashtruesit të ankesës, gjyqtarja  A.K-P ka deklaruar se me datë 

10.05.2023 nga Prokuroria Themelore në Prishtinë ka pranuar një kërkesë për caktimin e masës 

së paraburgimit PP.II.nr 3097/2023 kundër te pandehurit  E.E, i cili dyshohej se kishte kryer 

vepër penale Përdorimi i armës apo mjetit te rrezikshëm  nga neni 367 par. 1 të KPPK së. Ka 

shtuar se, me datë 11.05.2023  lidhur me këtë çështje ka caktuar dhe mbajtur seancën dëgjimore 

në të cilën janë ftuar të gjitha palët (i pandehuri dhe mbrojtësja e tij si dhe prokurorja e çështjes) 

ashtu siç përcakton neni 185 i KPPK së,  për procedurën mbi caktimin e masës së paraburgimit. 

Pala e dëmtuar ne këtë rast A.B nuk ishte i ftuar në seancë dëgjimore për caktim të paraburgimit 

pasi Kodi i Procedurës Penale nuk e parasheh një mundësi të tillë. 

 

Tutje gjyqtarja e rastit në deklaratën e saj ka theksuar se, pas përfundimit të seancës dëgjimore 

në të njëjtën ditë, dhe nga provat e bashkangjitura në shkresat e lëndës dhe bindja e krijuar gjatë 

dëgjimit të palëve, ka vlerësuar se kërkesa për paraburgim ndaj të pandehurit ishte e pabazuar 

dhe se edhe me një masë më të butë mund të sigurohet prezenca e tij në procedurë. Andaj ka 

marrë aktvendim me të cilin ka refuzuar si të pabazuar kërkesën e prokurorisë për caktimin e 

masës së paraburgimit dhe ndaj të pandehurit ka caktuar masën e ndalimit për t’ju afruar 

personit të caktuar në një distancë të caktuar në kohëzgjatje prej një muaj.  Të gjitha palët që 

kanë marrë pjesë në procedurë përfshirë edhe prokurorin si palë që mbron të drejtat e të 

dëmtuarit në procedure janë njoftuar me vendimin e gjykatës. Ndërsa i dëmtuari është njoftuar 

nga ana e prokurores së çështjes me përmbajtjen e vendimit si dhe me rrjedhën e procedurës. 

Se i dëmtuari ka qenë i informuar hollësisht me rrjedhën e procedurës  shihet qartë edhe nga 

ankesa e tij  ku i njëjti  ka theksuar se ishte ne dijeni se i pandehuri gjatë seancës dëgjimore 

kishte premtuar se do ti kërkoj falje familjes se te dëmtuarit.  Po ashtu nga përmbajtja e te njëjtës  

ankesë shihet se i njëjti ka qenë mirë i informuar edhe me përmbajtjen e vendimit sepse e gjithë 

pakënaqësia e palës ishte shprehur pikërisht tek mënyra e vendimmarrjes. Po ashtu kundër 

aktvendimit në fjalë brenda afatit ligjor në favor të palës së dëmtuar është ushtruar ankesë nga 

ana e prokurores dhe nga Gjykata e Apelit do të bëhet një vlerësim i përgjithshëm i shkeljeve 

eventuale të dispozitave procedurale. 

 

Autoriteti kompetent i Gjykatës Themelore në Prishtinë, pas shqyrtimit të shkresave të lëndës 

nga sistemi elektronik SMIL,  pretendimeve ankimore dhe deklaratës së gjyqtares ka vlerësuar 

se nuk ka dyshim të arsyeshëm për inicim të procedurës disiplinore ndaj gjyqtares A.K-P lidhur 

me procedurën e zhvilluar në lëndën PPR.nr.692/23 dhe vendimit të marrë në këtë çështje për 

të parashtruesi është ankuar.  

Nga pretendimet e palës ankuese Autoriteti kompetent i kësaj Gjykate vlerëson se shkeljet e 

pretenduara disiplinore konsistojnë në: njëanshmëri të gjyqtares për shkak të mos caktimit të 

masës së paraburgimit ndaj të pandehurit E.E. 

Lidhur me pretendimin e parashtruesit se gjyqtarja  A.K-P nuk ka vendosur sipas kërkesës së 

Prokurorisë Themelore në Prishtinë për caktimin e masës së paraburgimit, rrjedhimisht me këto 

veprime gjyqtarja është treguar e njëanshme, Autoriteti Kompetent i kësaj gjykate vë në pah se 

nuk e ka të drejtën e komentimit të vendimit të marrë nga gjykata përkatësisht nga gjyqtarja 

sepse për mënyrën e vendosjes së çështjes, gjyqtarët veprojnë konform ligjit, në bazë të bindjes 

së lirë, pa asnjë presion apo ndikim nga kushdo qoftë, bazuar në provat/shkresat e lëndës, të 

thënat e palëve në procedurë si dhe legjislacionit në fuqi. Në këtë drejtim, me nenin 107 të 

Kushtetutës të Republikës së Kosovës parashihet: “Gjyqtarët, gëzojnë imunitetin nga ndjekja 

penale, paditë civile dhe shkarkimi nga funksioni, për vendimet e marra, votimin e bërë, 

mendimin e shprehur dhe për veprimet e tjera të ndërmarra që janë brenda fushëveprimit të 

detyrave dhe përgjegjësive të tyre si gjyqtarë”, e po ashtu parimi i njëjtë mbrohet edhe nga 

instrumentet ndërkombëtare ku në Deklaratën Universale mbi Pavarësinë e Gjyqtareve, ceket: 

"Gjykatësit gjatë ushtrimit të detyrave të tyre duhet të jenë të lirë për të vendosur mbi çështjet 

në mënyrë të paanshme, në përputhje me vlerësimin e tyre të lirë të fakteve dhe të kuptuarit e 

tyre të ligjit”. 

Gjithashtu, Autoriteti Kompetent i kësaj gjykate vlerëson se për aplikimin e gabuar të së drejtës 

materiale apo procedurale nga ana e gjyqtarja t/ve gjatë punës së tyre, mund të jetë shkak për 

ushtrimin mjeteve të rregullta apo të jashtëzakonshme në gjykatat e instancave më të larta nga 

pala e pakënaqur qoftë ndaj aktvendimit ndaj të cilit lejohet ankesa qoftë ndaj aktgjykimit, por 

nuk mund të konsiderohet shkelje disiplinore. Për më tepër ndaj aktvendimit PPR.nr.692/23 me 

të cilin është refuzuar kërkesa për caktimin e paraburgimit ndaj të pandehurit E.E është 

parashtruar ankesë nga Prokuroria Themelore në Prishtinë, ndërsa Gjykata e Apelit me 

aktvendimin PN1DP.nr.761/2023 të datës 22.05.2023 ka refuzuar ankesën e Prokurorisë 

Themelore në Prishtinë ndërsa ka vërtetuar aktvendimin e Gjykatës Themelore në Prishtinë 

PPR.nr.692/2023 të datës 11.05.2023. 

Andaj, Autoriteti Kompetent i Gjykatës Themelore në Prishtinë lidhur me ankesën e ushtruar, 

bazuar në të dhënat e përshkruara më lartë, vlerësoj se nuk ka bazë të arsyeshme të besoj se 

gjyqtarja  A.K-P ka kryer shkelje disiplinore, për t’i parashtruar Këshillit Gjyqësor të Kosovës 

kërkesë për fillimin e hetimeve disiplinore. 

Nga të cekurat më lartë, në bazë të nenit 7, paragrafi 3, të Rregullores Nr.05/2019, u vendos si 

në dispozitiv të këtij vendimi. 

GJYKATA THEMELORE NË PRISHTINË 

AD/GJTHPR/09/23, me datë 05.06.2023 

                                                                             Albina Shabani Rama 

 

                                                                                                   ________________ 

Kryetare e Gjykatës Themelore në Prishtinë 


